
‘E fokotu‘u atu ‘i he Fokotu‘utu‘u Ngāue ki he Mo‘ui Lelei Fakae‘atamaí mo e Tu‘unga Lelei ‘a e Mo‘uí (ko e fokotu‘utu‘u ngāué) ‘a e founga ‘e tokoni‘i ai ‘a e mo‘ui lelei fakae‘atamaí mo e tu‘unga lelei ‘a e mo‘uí ‘i Nu‘u Silá ‘i he ta‘u ‘e hongofulu ka hoko maí. ‘Oku kau ai ‘a hono fakalelei‘i hono tokoni‘i ‘o e mo‘ui lelei fakae‘atamaí mo e ma‘utangií (addiction) pea mo hono fakasi‘isi‘i ‘o e maumau mei hono faka‘aonga‘i ‘o e faito‘o konatapú, mo e pele pa‘angá. 

‘E tataki ‘e he fokotu‘utu‘u ngāué ‘a e founga ‘e palani‘i ai ‘e he sisitemi ki he mo‘ui leleí ‘a ‘ene ngāué, ‘inivesi ‘o ‘ene ngaahi ma‘u‘anga tokoní mo fakalelei‘i ‘a e ngaahi sēvesí ‘i he ‘alu ‘a e taimí. 

‘Oku kole atu ‘e he Ministry of Health ke ‘omai ho‘o fakakaukaú kimu‘a ke toki aofangatuku ‘a e fokotu‘utu‘u ngāue fakaangaangá. ‘Oku kamata ‘atā atu ‘a e fetalanoa‘aki mo e kakaí mei he ‘aho 8 ‘o ‘Epelelí ki he ‘aho 18 ‘o Meé. 
‘Uhinga ‘oku mahu‘inga ai ho‘o fakakaukaú
‘E kaunga ‘a e fokotu‘utu‘u ngāué ki he kakai ‘oku nau faka‘aonga‘i ‘a e ngaahi sēvesi mo e tokoni ki he mo‘ui lelei fakae‘atamaí mo e ma‘u tangií (addiction), kakai ‘oku nau faitokonia kinautolú, pea mo e ngaahi komiunitī ‘i he fonuá. 

‘Oku makatu‘unga ‘a e fokotu‘utu‘u ngāue fakaangaangá ‘i he me‘a kuo mau ‘osi fanongo ki ai ‘oku mahu‘inga ki he kakaí ‘o fakafou mai ‘i he ngaahi fetalanoa‘aki kehe mo e ngaahi fetalanoa‘aki ‘oku kei hokohoko atu pē. ‘Oku mau fiema‘u ke fakapapau‘i ‘oku tonu ‘emau ma‘ú.

‘E tokoni ho‘o fakakaukau ‘e ‘omaí ke mau mahino‘i ‘a e:
· me‘a ‘oku mahu‘inga taha ki he kakaí
· me‘a ‘oku ngāue leleí
· me‘a ‘e ala fakalelei‘í
· ngaahi fuofua sitepú ke fakahokó ke hoko ai ‘a e ngaahi liliu kaunga lelei lahi tahá.



‘E tokoni ‘eni ki hono fakafuo hono aofangatuku ‘o e fokotu‘utu‘u ngāué pea mo e palani fakahoko ngāue ki he ‘uluaki ta‘u ‘e tolú. ‘Oku mau ‘amanaki ke tukuange atu ‘eni ‘i he konga kimui ‘o e ta‘u ní.
‘Oku mau fie fanongo mei:
· he kakai kuo ‘i ai pe lolotonga ‘i ai ‘enau a‘usia ‘i he mo‘uí – kau ai ‘a e ngaahi fāmilí mo e kāingá
· he kau ngāue fakahoko sēvesi ki he mo‘ui leleí, tokoni fakasōsialé mo e ngāue ‘i he komiunitií 
· he ngaahi kulupu mo e ngaahi kautaha fakakomiunitií
· ha taha pē ‘oku mahu‘inga‘ia ‘i hono fakalelei‘i ‘o e mo‘ui lelei fakae‘atamaí mo e tu‘unga lelei ‘a e mo‘uí, kau ai hono fakasi‘isi‘i ‘o e maumau ‘oku fakatupu mei he faito‘o konatapú mo e pele pa‘angá (gambling).
Founga ke ‘omai ai ho‘o laú
‘I he ‘Initanetí – lau ‘a e fakamatalá pea fakahū mai ha fakakaukau ‘o fakafou ‘i he senitā ki he fetalanoa‘akí ‘a e Ministry of Health: https://consult.health.govt.nz
Ngaahi polokalama fakamatala fakama‘ala‘ala mo e fakataha – kau mai ki he ngaahi polokalama kuo fokotu‘utu‘ú, kau ai ‘a e ngaahi polokalama ma‘á e ngaahi komiunitī pau. 
Ngaahi fetalanoa‘aki mo e komiunitií – faka‘aonga‘i ‘a e me‘angāue (toolkit) ki he komiunitií ke fakahoko ‘aki ho‘o ngaahi fetalanoa‘aki pē ‘a ‘au pea fakahū mai ‘a e ngaahi fakakaukau fakatokolahí. 
Pulusi ha tatau ‘o e ngaahi fehu‘i ki he fetalanoa‘akí pea ‘omai ho‘o fakakaukaú kiate kimautolu ‘i he:  
Mental Health and Wellbeing Strategy Consultation 
PO Box 5013
Wellington 6140
Te ke lava ‘o ma‘u ha ngaahi fakaikiiki lahi ange fekau‘aki mo e ngaahi founga ko eni ke fili mei aí ‘i he uepisaiti ‘a e Ministry of Health:
https://health.govt.nz/mhws-consultation
Kapau ‘oku ‘ikai ke ke lava ‘o faka‘aonga‘i ‘a e ngaahi founga ko ‘ení pe ‘oku ‘i ai ha fa‘ahinga palopalema, te ke lava ‘o ‘īmeili mai kiate kimautolu ‘i he mhasp.engagement@health.govt.nz 
‘E ‘aonga ha‘o lau ‘a e fokotu‘utu‘u ngāué kimu‘a pea ke toki kamatá. Te ke lava ‘o ma‘u ia, mo e fakamatala ki he founga ke ‘omai ai ho‘o laú ‘i he uepisaiti ‘a e Ministry of Health.
Poupou‘i ‘a e kau mai ‘i ha founga malu mo ‘atā ki ai
‘Oku fa‘u ‘a e fetalanoa‘akí ke kau mai ki ai, faka‘apa‘apa‘i ‘a e ‘ulungaanga fakafonuá pea ke malu mo hao foki. ‘Oku taukei ‘a e ngaahi kautaha ‘oku nau fakahoko ‘a e ngaahi polokalamá ‘i hono poupou‘i ‘o e ngaahi fetalanoa‘aki ‘oku malu mo haó, ‘i hono fakatokanga‘i ‘e lava ke pelepelengesi mo fakafo‘ituitui ‘a e ngaahi tōpiki ko ‘ení. 
‘Oku lava ke ma‘u atu ha fakamatala fakanounou ‘o e fokotu‘utu‘u ngāue fakaangaangá mo e fakamatala ki he founga ke ‘omai ai ho‘o laú ‘i he ngaahi founga kehekehe ‘oku ‘atā atu mo e ngaahi lea fakafonua kehekehe.
Ngaahi fehu‘i ki he fetalanoa‘akí:
1. Mei ho‘o a‘usiá, ko e hā ‘a e me‘a lahi taha ‘okú ne fakafe‘ātungia‘i ‘a e kakaí pe kāingá mei he ‘enau ma‘u atu ‘a e tokoni ‘oku nau fiema‘u ki he mo‘ui lelei fakae‘atamaí mo e tu‘unga lelei ‘a e mo‘uí, kau ai ‘a e tokoni ki he maumau mei he ma‘u tangií, faito‘o konatapú mo e pele pa‘anga? 
‘E lava ke kau heni ‘a e ngaahi me‘a ‘okú ne uesia ‘a e kakaí kimu‘a pea nau fiema‘u ‘a e tokoní, ‘i he taimi ‘oku nau feinga ai ke ma‘u ha tokoni pe lolotonga ‘enau fakaakeaké.
2. Mei ho‘o a‘usiá, ko e hā ‘a e me‘a ‘okú ne lolotonga tokoni‘i lahi taha ‘a e kakaí pe kāingá ke hokohoko atu ‘enau mo‘ui lelei fakae‘atamaí pe ke ma‘u atu ‘a e tokoni ‘oku fiema‘u ki he ‘enau mo‘ui lelei fakae‘atamaí mo e tu‘unga lelei ‘a e mo‘uí, kau ai ‘a e maumau mei he pele pa‘angá (gambling) mo e faito‘o konatapu?
3. Ko e hā ‘a e ngaahi konga ‘o e fokotu‘utu‘u ngāué (strategy) ‘oku ongo tonu mo mahu‘inga taha kiate koe? Ko e hā hono ‘uhinga?
4. Ko e hā ha ngaahi liliu te ne lava ‘o ngaohi ‘a e fokotu‘utu‘u ngāué ke ngāue lelei ange ma‘á e kakaí mo e kāinga? Ko e hā hono ‘uhinga?
5. ‘E fakakau ki he fokotu‘utu‘u ngāué ha palani ‘oku ‘oatu ai ‘a e ngaahi me‘a ‘oku fiema‘u ke hoko ka e ngāue lelei leva ai. ‘E fakatefito ‘a e palani ‘uluakí ‘i ha ta‘u ‘e tolu. Ko e hā ‘a e ngaahi sitepu mahu‘inga taha ‘oku totonu ke mau fakahoko ‘i he ta‘u ‘e tolu ka hoko maí ke a‘usia ai ‘a e liliu kaunga lelei lahi taha ki he mo‘ui lelei fakae‘atamaí mo e tu‘unga lelei ‘a e mo‘ui ‘a e kakaí, kau ai hono fakasi‘isi‘i ‘o e maumau ‘oku fekau‘aki mo e faito‘o konatapú (substance) mo e pele pa‘anga? Kātaki ‘o talamai kiate kimautolu hono ‘uhingá.
6. Kapau te ke lava ‘o fili ha me‘a pē ‘e taha ke mau fai ke a‘usia ai ‘a e ola lahi tahá ‘i he ta‘u ‘e tolu ka hokó, ko e hā ‘a e me‘a ko ia?
7. Ke faka‘atā ha faingamālie ki ha ngaahi founga fo‘ou pe lelei ange ‘i hono fakahoko ‘o e ngaahi me‘á, ‘e ala fiema‘u ia ke mau ta‘ofi hono fai ‘o ha ngaahi me‘a kehe. ‘Okú ke pehē ko e hā ‘a e me‘a ‘oku totonu ke mau ta‘ofi hono faí, pe fakasi‘isi‘i ange hono fakahokó, ka e lava ke mau tokanga taha ki he me‘a ‘e ngāue lelei ange? Kātaki ‘o talamai kiate kimautolu hono ‘uhingá.
8. ‘Oku mau fiema‘u ke fakapapau‘i ko e ngaahi me‘a ‘oku mau fakahokó ‘oku ‘i ai ‘a e ola lelei ki he kakaí. Ko e hā ‘a e me‘a ‘oku totonu ke mau vakai‘í, fuatautaú pe siofi ke ‘ilo‘i pe ‘oku ‘i ai ha ola mei he fokotu‘utu‘u ngāue?
Te ke ala fie fakakaukau pe vahevahe mai ‘a e me‘a te ke mamata ki ai, fanongo pe a‘usia ‘i ho komiunitií kapau na‘e liliu ‘a e fokotu‘utu‘u ngāué ke lelei ange ‘a e ngaahi me‘á.
9. ‘Oku toe ‘i ai nai ha ngaahi fakakaukau, hoha‘a, pe fokotu‘utu‘u kehe ‘okú ke fie vahevahe mai?
Te ke lava ‘o fakahoko ho‘o talí ‘o makatu‘unga ‘i ho‘o ngaahi a‘usia pē ‘a‘aú, ngaahi a‘usia ‘a e kakai ‘okú ke tokoni‘í, pe ko e me‘a ‘okú ke sio ‘oku hoko ‘i ho komiunitií.

‘Oku ‘ikai fiema‘u ia ke ke tali ‘a e fehu‘i kotoa pē. Na‘a mo ha ngaahi fakakaukau pē ‘e ni‘ihi ‘oku ‘aonga ia.

‘Oku tāpuni ‘a e fetalanoa‘akí ‘i he ‘aho 18 ‘o Mē 2026. 

